
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Б. Дэмчигдоржийн орчуулга

	 

	ТӨӨРСӨН ХОЁР

	Зуслангийн газар шөнийн цаг харанхуй байлаа. Цаг цагт дуугаргадаг тосгоны морин хонх, шөнийн нэг цагт дуугарч байлаа.

	Биесээ итгэмжилсэн Козявкин, Лаев хоёр, хоёулаа халангир байдлаар, найганхан явсаар ойгоос гарч зуслан тийш явцгаалаа.

	— Гайхалтай явагчид байна шүү хүүе, хүрээд ирлээ... гэж Козявкин сэтгэл тайтгаран хэлэв.

	— Бид чинь тавхан модны дутуутай багахан нэг өртөө газарт явчхаж шүү дээ мөн их гавьяатай хэрэг ээ. Үгүй, мөн гайхалтай товчилж чаджээ. Харин нэг ч улаач байдаггүй чинь яасан тусгүй хэрэг вэ...

	— Хайрт минь ээ. Петя аа... би ер нь чадал алга. Одоо таван минут болоход, би ор дэрэндээ орохгүй бол үхэх нь байна шүү, тэгэх нь л байна шүү...

	— Орондоо орохгүй бол гэнэ ээ! За, битгий томоогүйт, дүү минь! Чи бид хоёр эхлээд цайгаа ууна, мөн улааныгаа ууна, харин дараагаар нь унтах болно.

	Тэглээ ч гэсэн бас, Вера бид хоёр чиний нойрыг хулжаачих байх аа даа... Эхнэртэй ч байсан болоосой доо дүү минь чи ч нэг болох байсан юм даг аа!

	Хатуу сэтгэл гэдгийг чи мэдэхгүй л байна даа! Одоо би ингээд л ядарчихсан, эцэж цуцчихсан харихад хайрт эхнэр минь намайг цайгаараа ундална, бас хооллоно, хийсэн хөдөлмөрийг нь үнэлнэ, яаж хайртай байдгийг минь бодоод намайг хар нүдээ тормолзууланхан ширтэн байж энхрийлэн таалж гарна даа. Тэгэхлээр нь би ч гэсэн, дүү минь чи ч гэсэн зүгээр л нөгөөх ядарсан, эвдлэн хулгайлсан, шүүхийн өрөөнд байсан, гомдол мэдүүлж байсан тэр бүхнээ мартчихна шүү дээ... Мэдэв үү!

	— За... хөл минь хугарчихжээ... Арай гэж л явж байна шүү би... Юм уумаар маш их санагдаж байна...

	— За ингээд л гэртээ орлоо шүү дээ. 

	Хоёр найз нар явсаар зуслангийн нэгэн айлын гадаа зогсоод, байшингийн захын нэгэн цонхон дээр очив. 

	— Гайхалтай сайхан зуслан шүү гэж Козявкин хэлснээ, — Чи маргааш энд ямар шүү сайхан юм болохыг харна аа гайгүй!

	Цонх маань харанхуй байх чинь Верочка минь намайг хүлээж ядаад хажуулчихжээ дээ.  Одоо болтол намайг үгүй болохоор сэтгэл нь зовсоор л хэвтэж байгаа бий, лав... гээд таягаараа цонхыг гөжин ёворсоор байгаад нээчхэв.  

	— Ээ дээ бас, айдаггүй байх нь байна шүү, цонхоо түгжилгүй хэвтчихдэг байна шүү гээд (цүнхээ, дээлтэйгээ цуг цонхоор шидчихэв).  Халууцаж байна аа! Аль вэ хө, үүнийг ер нь дуу дуулж шоолъё байз... гээд (дуулсан нь): «Шөнийн тэнгэрт сар хөвсөөр...  Шуухитнан унтсаар л Верочка минь...  Салхин намуухнаа илбэсээр л»... Алёша, дуулаач! Верочка, чамд би Шубертын дууг дуулж өгөх үү? гээд, дуулсан нь: «Гуйж хүссэн дуу минь... цуурайтан нисэж байна аа»...  (Цацан ханиалгав).  Түй Аксиньяад, явган хаалгаа бидэнд онгойлгоод аль гэж байна гэж Верочка минь хэлээдхээч! гээд дуугүй болов. 

	— Верочка! Битгий залхуураад байгаач, хайрт минь бос л доо! гээд чулуун дээр гарч зогсоод, цонхоор шагайлаа. 

	— Аксиньяаг бидэнд хаалгаа нээгээд өг гэж босоод хэлээдхээч дээ.  Итгэл минь, амин сүнс минь, зүйрлэшгүй усан дагина эхнэр минь ээ! Үгүй чи унтаагүй л байх шив дээ! Ээ, тэнгэр минь гэж, ээж минь гэж, битгий тоглоод байгаач даа, бид тамирдаж ядраад бүр чухам ямар ч арга алга, үгүй ер яа яа, станцаас явган ирлээ шүү дээ. Хүүе! үгүй, чи ер нь дуулж байна уу, үгүй юү! Ээ чөтгөр авмар! гээд цонхоор авиран орохыг оролдовч, болж өгөхгүй байлаа.  Энэ явдал маань харин, зочин, нөхөрт минь тоглоом биш, шоглоом болж байх шив ээ! За чамайг даа Вера, янхан шиг байх шив дээ чи, би харж байна аа хө, ингэж дооглоно гэнэ ээ чи... гэтэл нь

	— Вера Степановна, унтчихсан байлгүй дээ! гэж Лаев хэлэв. 

	— Унтаагүй байна аа! Надаар хэрэг мандуулуулж айл амьтныг бужигнуулаасай гэж байгаа вий! Уур минь ч хүрэх шиг болж байна, Вера! Ээ чөтгөр авмар!

	Алёша чи намайг хөлдөөд өргөөч, би авиръя! Ёстой л нэг хүүхдээрээ, сургуульд явдаг охин доо, ердөө л тэр!..  Аль вэ хөлдөөд өгөөч! гэхэд нь Лаев аахилан уухиланхан байж, Козявкиныг хөлдөж өгөв. 

	Авирсаар л цонхоор орж, тас харанхуй тасалгаа руу алга болчихсоноо

	— Вера! гэж байгаа нь минут хэртэй болсны сүүлээр сонстов. 

	— Чи хаана байна аа? гэж Лаев асуухад, чөттгөрр гэж... түй, ямар юманд гар маань завааралдчихав аа! Түй!

	Сүр сар чимээ гарч байснаа далавчаа дэрвэх нь сонсогдоод, гэнэт тахиа хашхирлаа. 

	— Яана гэнэ ээ! Вера, манайд тахиа хаанаас хүрээд ирээ вэ? Цөмийг нь алчхалтай билээ, чөтгөр авмаруудыг! Хашаатай цацагт хяргуул шувуу ч байх шиг...  Тоншоодохлоо шүү, муу золиг чинь!

	Хоёр тахиа цонхоор сэрчигнэн, сүрчигнэн байдаг чадлаар хашхирсаар нисэн гарч, гудамжаар гүйв. 

	— Алёша, бид хоёр өөр газар орчихжээ гэж Козявкин уйлагнан, — Энд чинь нэг их тахианууд ч байх шиг...  Сая л мэдэх нь ээ биш дэг ээ... Чөтгөр түүнийг ав гэж, сая эндээс нэг гайхал юу нисчихлээ шүү дээ! 

	Тэгэхэд нь

	— Хурдхан л гараад ирээч чи! Ам цангаад үхэх гээд байна! Мэдэж байна уу хүүе! гэжээ. 

	— Одоохон...  дээл цүнх хоёроо олоодохъё... гэтэл

	— Чи чүдэнзээ зураач! гэхэд

	— Чүдэнз маань дээлийн халаасанд...  Намайг наашаа ирж явдал гарга гэж хэн ч хэлээгүй! Энэ харанхуйд ижилхэн олон зуслангийн газруудыг чөтгөр ч гэсэн өөрөө ялгахгүй дэг ээ. 

	Ёо-ёо, цацагт хяргуул ядаж хүзүү рүү минь тоншчихсоныг хэлэх үү! М-муу золиг...  гэж байгаа нь

	— Хурдан гараач ээ! Биднийг тахиа хулгайлж байна гэж санавал яах юм бэ! гэж Лаевын хэлэхэд,

	— Одоохон...  Дээл минь ердөө олдохгүй шүү.  Алчуур малчуур зөндөө л байх юм, хаана ч миний дээл байгаа юм, ер учрыг нь олохын ч арга алга.  Чи чүдэнзээ над руу шидээч! гэжээ. 

	— Надад чүдэнз байхгүй л дээ! гэхэд

	— Хэлэхийн аргагүй байдалд орчих шив дээ харин! Яая даа байз? Дээл цүнх хоёроо ололгүй яваад ч дэмий. Олно оо заавал.  Гэтэл

	— Өөрийнхөө зусланг мэдэхгүй байна гэж боломгүй юм даа.  Би ер ойлгохоо ч байлаа гэж Лаев уурсан эгдүүцэж, — Мансуурсан толгой...  Ийм явдал болно гэж мэдсэн сэн бол чамтай цуг яасан ч явахгүй байсан юм.  Одоо гэртээ байсан сан бол ямар ч үймээн будилаангүй унтаж байх байсан, гэтэл энд ингэж хөглөн зүдэрч...  тун их зутарч байна, юм уумаар байна...  толгой ч эргэж байна, гэжээ. 

	— Одоохон, одоохон...  хаанаас үхчхэв дээ...  гэж байв.  

	Лаевын толгой дээгүүр бас нэг том тахиа хашхиран нисэж өнгөрлөө.  Лаев гүнээ шүүрс алдан, гараараа хэнэггүйхэн гэгч дохисхийгээд чулуун дээр суулаа.  Ам нь цангаад, сэтгэл нь бачимдан бухимдаж, толгойгоо унжуулан бөхийлгөсөөр...  минут таваараа, арваараа, бүүр хориороо өнгөрч л байхад өнөөх Козявкин олон тахиан дотор л бантан хутгасаар л байлаа. 

	— Петр, мөд бүтэх нь үү чи? гэхэд

	— Одоохон... үгүй, сая олоод байсан юм, тэгээд бас алдчихлаа гэжээ. 

	Лаев нүдээ аньж, гараараа толгойгоо тулан суулаа. Тахианы орилолдох нь улам ихсэж байлаа. 

	Зуслангийн эзэнгүй байраас гагцхүү тахиа нисэн гарч, харанхуйн дунд толгой дээгүүр нь шар шувуу шиг эргэлдэж байв. 

	Тахианы орилох хашхирах хариу ч үгүй, чихэнд нь чийр болж, сэтгэлд нь гайхал болж байлаа. 

	— Мал чамайг!..  Архи, таргаар дайлна гэж урьчхаад, харин станцаас нааш явган явуулаад, бас тэгээд энэ их хашхиралтаар толгойг минь эргүүлнэ гэнэ ээ... гэж Лаев бодож байв. 

	Лаев эгдүүцсэн байдлаар, захаа босгон толгойгоо шургасхийн цүнх дээрээ дэрлээд түр зуур ч гэсэн тайвшрав.  Ядарсандаа болоод юу юугүй зүүрмэглэж эхлэв. 

	— Цүнхээ оллоо! гэж баярласан дуугаар Козявкин хашхирч гарснаа, — Одоохон би дээлээ олоодохъё, тэгээд яршиг зүгээр явж үзье! гэжээ. 

	Лаевын зүүд нойрны завсраар нохойн боорон хуцах нь сонстож байв.  Эхлээд нэг нохойн хуцалт сонстож байснаа, сүүл сүүлдээ хоёр гурав... нохдын бооролдоон өнөөх тахианы орилолдоонтой, дуу дуугаа авалцан хосолчихсон чинь харин ямар нэгэн зэрлэг хөгжим гэгч болон сонстох ажээ. 

	Хэн нэгэн хүн, Лаевын дэргэд ирж юм асуугаад ч байх шиг.  Тэгснээ толгой дээгүүр нь авиран гарч, цонхоор шагайчхаад, тоншоод л хашхичаад л байгаа сонстож гарлаа...  Улаан хормогчтой эмэгтэй, гартаа дэнлүү барьчихсан ямар нэг юм асуун хажууд нь зогсож байх шиг. 

	— Тэгж ярихын эрх ч танд хараахан үгүй биз ээ.  Би бол итгэмжлэгдэн дэвшигсэн эрх бүхий Козявкин гэгч байна. — Май л даа, та, миний зочлолын картыг үз гэх үг дуулдаж,

	— Таны карт надад ямар ч падгүй хэрэг! гэж сөөнгөдүү бүдүүн дуугаар хэн нэгэн хүн хэлээд, — Та бүх тахиаг минь хөөчхөөд, баахан өндөг няцалчхаад бас! Юу үйлдсэнээ та хар л даа! Өнөө маргаашгүй ангаахай болох гэж байсан, хяргуулын өндөг юу ч үгүй няцалж гүйцэж, таны наадах карт чинь тэгээд яалгуулах гээд байгаа юм бэ дээ, эрхэм минь? гэжээ. 

	— Та намайг баривчилна байх аа! Тэгнэ ч байх бас! Би заяа нь зөвшөөрөхгүй! гэлцэж байхад «юм уух сан»...  гэж бодсон Лаев нүдээ нээж ядан, цонхноос хэн нэгэн хүн толгой дээгүүр нь бууж байгаа бололтой санагдана. 

	— Би бол Козявкин гэгч байна! Энд зуслан минь байдаг, эндхийнхэн цөмөөрөө намайг мэднэ! гэж Козявкин хашхирахад,

	— Бид ямар ч Козявкиныг таних ч үгүй, мэдэх ч үгүй! гэж хариу үг дуулдаад,

	— Чи юу гэнэ ээ? Надад, ахлагчаа дуудаад ир! Тэр чинь намайг мэдэлгүй яах вэ! гэжээ. 

	— Битгий хашхичаад бай, одоохон хуяг хүрээд ирнэ...  

	— Эндэх зуслангийнхныг цөмийг нь танина, харин, чи муу цэзээлэйг хараа ч үгүй юм байна.  Өмхий гацаа гэдэг зусланд би тав дахь жилээ сууж байна, мэдэлгүй яах вэ дээ!

	— Ээ, чааваас. Энэ чинь тэр гацаа юм уу? Энэ чинь Хилово байна шүү дээ.  Тэр Өмхий гацаа чинь баруун тийшээ, чүдэнзний фабрикийн цаад талд байгаа юм байхгүй юу.  Эндээс дөрвөн мод зайтай даг аа, гэтэл

	— Чөтгөр намайг ав гэж! Ингэхлээрээ би тэр замаар явсангүй байх нь байна шүү! 

	Хүний хашхиралдаан шувуудын орилолдоон, нохойн хуцалт цөм нийлэлдэж бөөн чийр болж байгаагийн дотроос Козявкины дуу ялгарсаар

	— Та нар бас тэгнэ байх аа! Би төлөөд өгөмз! Мэдэх цаг ирнэ ээ гайгүй, чухам хэнтэй ингэж байгаагаа! гэсээр хашхиралдах чимээ байн байн намдаж, Лаевын мөрөн дээрээс угзран, явъя гэж байх шиг боллоо. 

	Үнэ 2 тө 30 мө

	 

	Сүхбаатарын нэрэмжит Улсын Хэвлэх үйлдвэр 

	Улаанбаатар Чойбалсангийн гудамж, 2

